
Astelehena, 2008ko martxoaren 10a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

OSASUN DEPARTAMENTUA

Antsoainen 9.600 erabiltzailetarako Osasun Etxe berria egiteko kontratazioa onartu du Gobernuak

Eraikinaren kostua 4,56 milioi eurokoa izanen da, 2008 eta 2010 artean eraikiko dute, eta 3.200 metro koadroko azalera eraikia izanen du, hiru solairutan, lehen mailako artapeneko eta adimen osasuneko zerbitzuetarako

Astelehena, 2008ko martxoaren 10a. Nafarroako Gobernuak, gaurko bileran, baimena eman dio Osasunbidea-Nafarroako Osasun Zerbitzuko zuzendari kudeatzaileari Antsoainen Osasun Etxe berria eraikitzeko lanen kontratazioa egiteko, 4,56 milioi euroren truke. 


Zenbateko horretatik, 4,46 milioi euro lanetarako izanen dira, eta 103.240 euro lanak zuzentzeko. Gastua honela eginen dute, ekitaldien arabera: 1,15 milioi, 2008ko aurrekontuetatik; 2,05 milioi, 2009ko aurrekontuetatik; eta 1,35 milioi, 2010eko aurrekontuetatik. Eraikina Antsoaingo Ostoki kaleko orube batean eraikiko dute, Antsoaingo Udalak Nafarroako Gobernuari eman dion orubean. 

Osasun Etxearen eraikina berria izanen da, eta bertan, lehen mailako artapeneko eta adimen osasuneko zerbitzuak eskainiko dituzte. 3.200 metro koadroko azalera eraikia izanen du, hiru solairutan, eta azalera erabilgarria 2.824 metro koadrokoa izanen da. 

Antsoaingo Oinarrizko Osasun Eskualdeari dagokionez, 9.614 lagunek dute osasun txartela, eta horietatik 1.993 pediatria adinekoak dira (hots, 14 urtetik beherakoak).

Gaur egungo Osasun Etxeko langile zerrendari dagokienez, honako hauek osatzen dute: 6 mediku orokorrek, 3 mediku pediatrak, 6 erizainek, gizarte langile batek, eta 4 administrarik.
Eraikin berriaren proiektua “Asoarq, Arquitectos Asociados S.L.” arkitektura estudioak egin du, eta lursaileko euri urak biltzeko hodia desbideratzeko proiektu osagarria, berriz, Iruñeko Eskualdeko Mankomunitateak. 

Eraikin berriko bulegoak honela banatuko dira:

Sotoko solairua: Biltegi eta artxibo eremua egonen da bertan, bai Lehen Mailako Artapeneko Zentrorako, bai Adimen Osasuneko Zentrorako. Erabilera anitzeko areto bat eta instalazioetarako hainbat areto ere egonen dira bertan. 

Behe solairua: Artapen eremua egonen da bertan. Ataka, sarrerako atartea, onarpen eta administrazio eremua, itxaroteko eremua, eta 21 kontsulta gela (6, medikuntzakoak; 3, pediatriakoak; 9, erizaintzakoak; gizarte langilearena; 1, larrialdietarako; eta 1, ateratzeak egiteko eta kirurgiarako) izanen ditu. Gainera, komun publikoak, pediatriako komuna, eta hainbat ofizio izanen ditu. 

Lehenengo solairua: Adimen Osasuneko Zentroa bertan egonen da. Onarpen eta administrazio eremua, artxiboa, ateratzeak egiteko aretoa, 10 kontsulta (3, psikiatriakoak; 2, psikologiakoak; 3, erizaintzakoak; eta 2, orokorrak), 3 itxarongela, taldeetarako 3 areto, behaketa aretoa, 2 bulego eta komunak izanen ditu. Era berean, langileentzako barne eremua ere lehenengo solairuan egonen da (Lehen Mailako Artapeneko zein Adimen Osasuneko langileentzat), eta liburutegia, bilera aretoa eta aldagelak izanen ditu.
LANDA GARAPEN ETA INGURUMEN DEPARTAMENTUA

Irunberrin 110 lanpostuko enpresa bat eraikitzeko herri lursaila desafektatzeko baimena ematen duen Foru Legearen Proiektua onartu du Gobernuak

Astelehena, 2008ko martxoaren 10a. Nafarroako Gobernuak Foru Legearen Proiektu bat onartu du, eta hartara, 180.425 metro koadroko herri lursaila, Irunberriko Udalarena, onura publikokotzat jo eta desafektatzeko baimena eman du. Herri lursaila Nicolás Ayesa Eguarasen 84.644 metro koadroko lursailarekin trukatu ahal izanen du Udalak, “Acciona Windpower S.A." enpresak logistikako biltegia eta haize-sorgailuen palak egiteko lantegia eraikitze aldera. Lantegi berrian 110 lanpostu sortuko dira, aurreikuspenen arabera. 

Zehazki, Irunberriko Udalak berak eskatu zuen herri lursaila onura publikokotzat jo eta desafektatu zedin. Izan ere, Udalaren iritziz “Acciona Windpower S.A." enpresak Irunberrin lantegia ezartzeak herriaren eta eskualdearen iraunkortasuna ekar dezake berekin, eta hori guztia, noski, jarduera ekonomikoa eta lanpostuak sortuko dituzten enpresa berriak ezartzeko dei efektua ahaztu gabe. 
Jakina denez, Irunberrik kokaleku estrategikoa du. Hain zuzen, Pirinioen aurreko arroen erdigunean dago, Pirinioetako haranak eta Iruñea ekialdetik mendebaldera eta iparraldetik hegoaldera lotzen dituen korridore naturalean. Zentzu horretan, herriak rol erabakigarria du Nafarroako funtzio eta ekoizpen gune gisa. Hala ere, Irunberriko egitura ekonomikoa orekatze aldera, beharrezkoa da jarduera sektoreak dibertsifikatzea, industriaren sektorea batik bat, eta baita enpresak sortzeko eta ezartzeko sostengua ematea ere, Irunberriko eta eskualdeko gainerako herrietako biztanleei eutsiko bazaie. 

Irunberriko egoera soziala ez da oso ona. Izan ere, azkeneko urteetan lanpostu gutxi sortu dira, eta gaur egun dezenteko tamaina duen enpresa bakarra dago herrian (Argal). Horregatik, irunberriar askok Agoitz, Kaseda, Zangoza edo Iruñera joan behari zaten dute lanera. 

Jarduera ekonomiko berrien bilaketaren esparruan, Irunberriko Udala “Acciona Energía” taldearekin harremanetan jarri zen, eta hainbat negoziazioren ondoren, erakunde bakoitzaren betebeharrak eta konpromisoak hitzarmen batean bildu zituzten. Zehazki, Udalaren betebeharrei dagokienez, honako hau nabarmendu dezakegu: Udalak 300.000 bat metro koadro garbiko lursaila utziko du “Acciona Windpower S.A.” enpresaren esku, industria erabileretarako, “Judasen Benta” izeneko lekuan, Iruñea-Jaka-Huesca autobideko lotunearen alboan. Enpresari dagokionez, berriz, haize-sorgailuen osagaietarako logistikako biltegia eta haize-sorgailuen palak egiteko lantegia ezarriko ditu aipaturiko lursailean, eta gutxienez ere 110 lanpostu sortuko ditu. 

Lantegiak hartuko duen lursailaren zati bat baino ez da Udalarena, eta ondorioz, hitzarmena betetzeko, toki erakundea “Judasen Benta” inguruko lursailak euren jabeei erosten ari da. Horri guztiari Gobernuak onartu duen Foru Legearen Proiektuan aurreikusi duten herri lursailen trukea gehitu behar zaio.
LANDA GARAPENEKO ETA INGURUMENEKO DEPARTAMENTUA
500.000 euroko gastua onetsi da Nafarroako industriek ingurumenean duten eraginaren kontrola diruz laguntzeko 2009an

Astelehena, 2008ko martxoaren 10a.  Gobernuak erabaki bat hartu du 500.000 euroko gastua onesten duena, Nafarroako industria jarduerak ingurumenaren gainean duen eraginari aurrea hartzeko eta eragin hori zuzendu eta kontrolatzeko inbertsioak diruz laguntzeko 2009. urtean zehar.
Dirulaguntzak ondoko jarduera hauek jasotzen ahal dituzte: ingurumenari buruzko arau berrietara egokitzeko inbertsioak; edo indarreko legeriak eskatzen duena gainditzea suposatzen duen energia garbien ezarpena eta gutxiagotze, birziklatze, berrerabiltze edo biziberritze prozesuak ezartzea. 
Halaber, diruz lagungarriak izanen dira ikerlanak egitea instalakuntzetan ingurumena hobetzeko aukerak identifikatzeko xedez. Zentzu honetan interes handikotzat jotzen dira ingurumen arriskuen azterlan eta ebaluazioak, ingurumen arriskuak identifikatu eta industria instalazioetan dauden arriskuak neurtzeko aukera ematen dutenak, gero arriskugarritasun hori kendu edo gutxitzeko behar diren neurriak hartu ahal izateko.
BERRIKUNTZA, ENPRESA ETA ENPLEGU DEPARTAMENTUA
312.000 euroko hainbat urtetarako gastua onetsi da I+G+b proiektuetarako dirulaguntzen zain dauden eskariak tramitatu ahal izateko
Astelehena, 2008ko martxoaren 10a.  Nafarroako Gobernuak baimena eman dio Enpresaren zuzendari nagusiari 312.000 euroko gastua konprometitu dezan I+G+b proiektuetarako dirulaguntzen zain dauden eskariak tramitatu ahal izateko.

Baimena ezinbestekoa da, izan ere, gastua hainbat urtetan egin beharrekoa baita. Zehatz-mehatz, 140.328 euro ordainduko dira 2009. urteko aurrekontuaren kargura, eta gainerakoa (172.590 euro) 2010eko aurrekontuen kargura.
FAMILIA, GAZTERIA, KIROL ETA GIZARTE GAIETAKO DEPARTAMENTUA
29.047 euroko dirulaguntza onetsi da Ekuadorreko uholdeek kaltetutako pertsonendako dirulaguntza humanitarioko nazioarteko emergentzia proiektu baterako
Astelehena, 2008ko martxoaren 10a.  Nafarroako Gobernuak baimena eman dio Gizarte Gaien eta Garapenerako Lankidetzaren zuzendari nagusiari 29.047 euroko dirulaguntza eman diezaion Pro Peru Elkarteari, Ekuadorreko “Manabí” eta “Los Ríos” probintzietan uholdeek kaltetutako jendeari laguntzeko nazioarteko emergentzia proiektu bat egiteko.

Gogoratuko denez, joan zen otsailean, euri-zaparrada handiak jasan izan zituen Ekuadorrek eta kostaldeko alderdi batzuetan ibaiek gainezka egin eta hainbat herri urperatu zituzten. Horren ondorioz, familia ugarik beren etxebizitzak abandonatu behar izan dituzte, behereko alderdietan eraikiak baitziren, eta ondasun materialak, etxeak eta laboreak galdu dituzte. Datuen arabera, badira 11.097 familia kaltetu, hau da, denetara  55.485 pertsona.
ERAKUNDEEKIKO HARREMANETARAKO DEPARTAMENTUA
Nafarroako Unibertsitateko Komunikazio Fakultatearen kandidatura aurkeztu du Gobernuak 2008ko Kulturako Asturiasko Printzea Sarirako
Astelehena, 2008ko martxoaren 10a.  Nafarroako Gobernuak Nafarroako Unibertsitateko Komunikazio Fakultatearen kandidatura aurkeztuko du 2008 Asturiasko Printzea sarietan kultur arloan, “Komunikazio eta Giza Zientziak” kategorian. Horrela jakinarazi du Gobernuak gaur hartutako erabaki baten bidez.
Erabakia hartzerakoan, Nafarroako Gobernuak kontutan izan du aipatu erakundeak 50 urte betetzen dituela aurten eta haren ustez esker onezko keinua eta aitorpena egitea egokia da “azken mende erdian egindako lanarengatik eta irakaskuntza bikainak, ikerkuntza aitzindariak eta maila altueneko sistema profesionalak izan duten nazioarteko proiekzioarengatik”.
KULTURA ETA TURISMO DEPARTAMENTUA
Hitzarmen bat onetsi da TURESPAÑA-rekin sinatzeko turismo publizitate kanpaina elkarrekin egiteko 2008an
Astelehena, 2008ko martxoaren 10a.  Nafarroako Gobernuak lankidetza hitzarmen bat onetsi du Kultura eta Turismo Departamentuak eta Espainiako Turismo Institutuak (TURESPAÑA) sinatzeko turismo publizitate kanpaina elkarrekin egiteko 2008. urtean zehar. Horretarako 200.000 euroko gastua onetsi da.
Kanpainaren aurrekontua gehienez 400.000 eurokoa izanen da eta erdibana ordainduko du alderdi bakoitzak. Kopuru horretatik 200.000 euro Frantzian inbertituko dira publizitatean eta 158.000 euro Italian. Gainerakoa, 42.000 euro, sormenari dagokio. Lankidetza hitzarmenak dioenez, inbertsioa banatuko da TURESPAÑAK eta Kultura eta Turismo Departamentuak elkarlanean eginen duten komunikabideen planaren arabera eta, gehienbat, informazio orokorreko egunkariei, euren igandeko gehigarriei eta informazio orokorreko aldizkariei zuzenduko zaie.

KULTURA ETA TURISMO DEPARTAMENTUA
Done Jakue Bidearen kanpoko Turismo Garapen eta Sustapen Protokoloa onetsi da 2008-2012 aldirako

Astelehena, 2008ko martxoaren 10a.  Nafarroako Gobernuak Lankidetza Protokoloa onetsi du Kultura eta Turismo Departamentuak, TURESPAÑAk eta Aragoi, Errioxa, Euskal Erkidegoak, Gaztela-Leon, Galizia, Asturias eta Kantabriako erkidegoek sinatzeko Done Jakue Bideari buruzko Garapen eta Sustapen Turistikoa egiteko kanpoan 2008-2012 aldian.
Protokoloak egin beharreko jarduera eta helburua orokorrak finkatzen ditu eta urtero sinatuko diren  Jarduera Planetan zehaztuko dira. Halaber, ikusmina eta eskaera turistikoa aurreikusi eta egokitu nahi da 2010eko Done Jakueren Urtea dela-eta. Hitzarmenaren xedea da lanean jarraitzea elkarrekin Done Jakueren Bidea produktu turistiko gisa sendotzeko, haren baliabideak balioztatzeko eta Bideari buruzko hedapena egiteko kalitatezko kultur eskaintza espezializatua erdiesteko, gaur eguneko turistaren eskariari erantzuna emateko modukoa. 
LEHENDAKARITZA, JUSTIZIA ETA BARNE  DEPARTAMENTUA
Babes zibilaren arloan Estatuko, Foru Komunitateko eta tokiko administrazioak koordinatzeko batzordea arautu da

Astelehena, 2008ko martxoaren 10a.  Nafarroako Gobernuak Nafarroako Gobernuak foru dekretu bat onetsi du gaurko bilkuran Babes Zibileko Batzordearen osaera, antolakuntza eta funtzionamendua arautzeko. Aipatu batzordea parte-hartzeko organo kolegiatua da, arlo honetan Administrazio Publikoen arteko koordinazioa eta lankidetza indartzeko eratu zen Herri Babesaren sistema publikoaren barrenean integratuta dagoena. Batzordean egongo dira Estatuko Administrazio Orokorra, Foru Komunitatekoa eta toki entitateak.

Horrela, Nafarroako Gobernuak betetzen du Nafarroako Babes Zibilari eta Larrialdien Kudeaketari buruzko 8/2005 Foru Legea, haren 29. artikuluan. Babes Zibileko Batzordea 1994ko ekainean sortu zen, baina haren araudia egokitu behar zen aipatu legera.
HEZKUNTZA DEPARTAMENTUA
Francisco Javier Arricibita, Hezkuntza Departamentuko Obra eta Mantentze Lanen Zerbitzuko zuzendari berria
Astelehena, 2008ko martxoaren 10a.  Nafarroako Gobernuak Francisco Javier Arricibita izendatu du gaur Hezkuntza Departamentuko Obren eta Mantentze Lanen Zerbitzuko zuzendari. Irache Fernandez Arellano ordezkatuko du, izan ere, azken honek kargua hark berak eskatua utzi baitu.

